
Sagan af Ester 

Um það bil 586 f.Kr. voru Ísraelsmenn neyddir til að fara í 

útlegð til Babýlon. Persar lögðu svo undir sig ríki 

Babýloníumanna árið 539 f.Kr en þeir afléttu útlegð 

Ísraelsmanna og margir þeirra sneru aftur til Ísraels.  Hins 

vegar var ákveðinn hópur sem hélt áfram að búa fyrir utan 

Ísraelsríki og nefndust þau samfélög einu nafni, diaspora 

eða hinir sundruðu. 

Í frásögninni af Ester er einmitt verið að fjalla um hóp 

gyðinga sem hélt áfram að búa undir stjórn Persa. 

Konungur þeirra hét Ahasverusa og drottning hans hét Vastí. Hún neitaði að hlýða boði hans 

og var því rekin úr höllinni. Konungur þurfti nú að velja sér nýja konu og því voru allar ungar 

og fríðar konur í ríkinu leiddar fyrir hann. Ein af þessum konum var Ester en hún var mjög 

falleg og góð ung kona af ætt Ísraelsmanna. Hún var alin upp hjá frænda sínum, Mordekai, 

því foreldrar hennar voru látnir. 

Þegar Ester var send í konungshöllina bað frændi hennar hana um að segja ekki frá því að 

hún væri af ætt Ísraelsmanna en hann ætlaði að koma á hverjum degi og athuga hvernig heni 

liði. Konungur varð mjög ástfanginn um leið og hann sá Ester og gerði hana að drottningu 

sinni. 

Mordekai kom á hverjum degi til að vitja Esterar og dag einn komst hann að ráðabruggi 

tveggja manna um að ráðast á konunginn. Hann 

sagði Ester frá því og hún kom boðum til 

konungsins að hverju Moredkai hefði komist. Við 

frekari rannsókn kom í ljós að þetta var satt og lét 

konungur rita þetta í árbókina sína. 

Einn af aðstoðarmönnum konungs, maður að 

nafni Haman, var nú gerður að miklum 

aðalsmann. Haman vildi að menn hneigðu sig 

þegar þeir mættu honum. En Haman tók eftir því 

að Mordekai hneigði sig ekki fyrir honum og varð 

hann mjög reiður. Þegar hann komst að því að 

Mordekai var Ísraelsmaður og hneigði sig aðeins 

fyrir Guði sínum fyrirskipaði hann að láta drepa 

alla Ísraelsmenn. Hann fór til konungs til að fá 

leyfi hans til að drepa þá alla en sagði konungnum 

ekki frá því hvers vegna hann vildi það. Þegar 

Babýlon var forn stórborg í 

Tígrisdalnum í Mesapotamiu, nálægt 

þar sem nú er borgin Baghdad í Írak. Oft 

er talað um þetta landsvæði sem vöggu 

siðmenningarinnar. 

Persar voru fornt stórveldi. Miðdepill 

ríkis þeirra var þar sem nú er Íran, en 

ríki þeirra náði yfir stóran hluta 

miðausturlanda og inn í bæði Evrópu og 

Mið-Asíu. 

Aðalsfólk er fólk af æðstu stéttum 

samfélagsins t.d. konungar, prinsar, 

jarlar og greifar. 

Mordekai frétti af ráðabruggi Hamans sagði hann Ester frá því og bað hana að tala við 

konung. Í ríkinu voru hinsvegar lög um að enginn mætti koma óboðinn á fund konungs, ekki 

einu sinni drottningin. Sá sem braut þessi lög var dæmdur til dauða. Ester var því ekki viss um 

hvernig hún átti að fara að þessu en að lokum ákvað hún að fara á fund konungs og láta 

ráðast hvort hún yrði dæmd til dauða eða ekki. 

Ester fastaði í þrjá daga og klæddi sig síðan í klæðnað drottningar, gekk til hallarinnar og beið 

fyrir utan dyrnar. Konungurinn sat fyrir innan og þegar hann sá hana bauð hann henni að 

koma inn og spurði hvers hún óskaði. Hún sagði honum að hún vildi að hann og Haman 

kæmu í veislu til sín seinna um daginn. Konungur og Haman gerðu það og konungur spurði 

þá aftur hvers hún óskaði. Hún sagði honum þá að hún óskaði þess að fá að halda lífi og að 

þjóð hennar fengi að halda lífi því hún væri af ætt Ísraelsmanna. Hún minnti hann einnig á að 

Mordekai hefði bjargað lífi hans. Konungur sá nú að Haman hafði blekkt hann og lét því 

hengja hann. Mordekai fékk hins vegar virðingastöðu hjá konunginum og lífi Ísraelsmanna 

var þyrmt. 

Á púrmín hátíðinni er þessi saga lesin í sýnagógunni en hægt er að fræðast meira um púrmín 

hátíðina í kaflanum: Hátíðir > Púrím. 

Spurningar 

1. Undir yfirráðum hvaða ríkis voru Ísraelsmenn þegar sagan af Ester gerist? 

2. Hvers vegna heldur þú að frændi Esterar hafi beðið hana um að láta ekki vita að hún væri af 

ætt Ísraelsmanna? 

3. Hvernig bjargaði Mordeki , frændi Esterar, lífi konungsins? 

4. Hvers vegna neitaði Mordeki að hneigja sig fyrir aðalsmanninum Haman? Hvernig brást 

Haman við? 

5. Hvað gerði Ester til að hjálpa frænda sínum og hvernig gekk það? 

6. Hvaða hátíð er haldin til að minnast þessara atburða? 

 


